
Acord de la Mesa del Parlament pel qual s’aprova la versió en occità (aranès) de la  Llei 1/2022, del 3 de març, de modificació de la Llei 18/2007, la Llei 24/2015 i la Llei 4/2016 per a afrontar l'emergència en l'àmbit de l'habitatge
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 17 de maig de 2022, ha aprovat la versió en occità, en varietat aranesa, de la Llei 1/2022, del 3 de març, de modificació de la Llei 18/2007, la Llei 24/2015 i la Llei 4/2016 per a afrontar l'emergència en l'àmbit de l'habitatge (202-00005/13), aprovada pel Ple del Parlament en la sessió tinguda el dia 23 de febrer de 2022 i publicada en el Butlletí Oficial del Parlament de Catalunya número 249, de l’1 de març de 2022, i en el Diari Oficial de la Generalitat de Catalunya número 8620, del 7 de març de 2022, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 17 de maig de 2022

Lei 1/2022, deth 3 de març, de modificacion dera Lei 18/2007, era Lei 24/2015 e era Lei 4/2016 entà afrontar era emergéncia en encastre der abitatge 
202-00005/13
Preambul
I	
Catalonha ei ua des comunitats autonòmes mès afectades pera crisi economica qu’er Estat espanhòu patís dempús deth 2008. Segons es donades dera Enquèsta de poblacion activa der Institut d’Estadistica de Catalonha corresponenta ath dusau trimèstre deth 2021, en aguest periòde era taxa de desemplec ère deth 12,3%, damb 477.100 persones desemplegades, un 70% des quaus non recebie cap subsidi ne prestacion, e mès de 144.600 larèrs auien toti es membres en desemplec. Er an 2020, un 34% deth desemplec auie estat entre era poblacion de setze a vint-e-quate ans e 97.100 larèrs non percebien cap ingrès.
[bookmark: _GoBack]Aguesta situacion d’emergéncia sociau a estat e ei mès que mès grèu en encastre der abitatge. Es estadistiques oficiaus dempús deth 2008 en çò que hè as efèctes dera crisi economica sus eth poder judiciau deth Conselh Generau deth Poder Judiciau mòstren que, dempús des milèrs de lançaments derivadi d’execucions ipotecàries entre eth 2008 e eth 2012 –as quaus se somèc eth suberendeutament–, emergic ua naua ondada de lançaments d’arrendaires impulsada pes reformes legislatives amiades a tèrme entre es ans 2009 e 2013 –principaument, era acceleracion deth procediment judiciau e era reduccion dera durada des contractes–,çò que desboquèc en un pic de deslotjaments ath torn deth 2013. Era quantitat totau de deslotjaments en periòde deth 2013 ath 2019 siguec fòrça superiora ara deth periòde deth 2008 ath 2013, e dempús d’alavetz s’a mantengut nauta, sostenguda, entre d’auti factors, pera pujada deth prètz des loguèrs, er increment der accès as arrendaments des unitats familhaus ipotecades dempús d’èster deslotjades e er aument de cassi de persones expulsades pendent es prumères ondades que, deuant era manca d’alternatives publiques, accediren sense títol as abitatges uets acumuladi pes entitats financères coma resultat des milèrs de lançaments executadi. Es lançaments aumentèren un 308% –de 3.926 er an 2008, a 16.008 eth 2013–, e en periòde deth 2013 ath 2019 era quantitat totau de lançaments siguec fòrça superiora ara deth periòde deth 2008 ath 2012, e era quantitat annau se mantenguec tostemp per dessús es 12.000. 
Parallèlament, segons es donades publicades peth Departament de Territòri e Sostenibilitat e d’acòrd damb era explotacion estadistica des fiances de loguèr der Institut Catalan deth Solèr, er aument deth prètz deth loguèr a estat constant e fòrça notable: deth 2008 ath 2020 aumentèc un 8,3% e es darrèri sèt ans d’aguest periòde aumentèc un 35,5%, de sòrta qu’eth dusau trimèstre deth 2021 eth loguèr mejan ère de 713,15 èuros en Catalonha –812,94 èuros en encastre metropolitan de Barcelona e 903,28 èuros ena ciutat de Barcelona–. Er an 2019 eth 68% des lançaments sigueren derivadi der impagament de loguèrs e eth 21% d’ipotèques; non i a donades oficiaus sus era pèrta der abitatge abituau ath quau s’a accedit sense títol, damb era precarietat e era inseguretat qu’açò compòrte. En periòde analisat, es unitats familhaus de Catalonha qu’entrauen quantitats menors de 2,5 còps er indicador de renda de sufisença en Catalonha (1.747,4 èuros) –qu’ei era quantitat fixada coma limit legau per jos des quau ua unitat familhau se tròbe en exclusion residenciau– auien de destinar un 42% des ingrèssi a pagar eth loguèr mejan deth 2020, mentre qu’es que disposauen, per exemple, d’un salari e miei referenciat ath salari minim interprofessionau deth 2020 (1.425 èuros) auien de hèr un sobreesforç, donques que i auien de destinar un 51,5% des ingrèssi, en contra des recomanacions internacionaus e der article 8 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica de Catalonha. 
Era mantenença d’aguesta situacion d’emergéncia en encastre der abitatge e era insufisença der acompanhament public en forma d’ajudes o d’abitatge sociau destinat as persones afectades contrasten damb es beneficis que, encara en moment dera aprobacion d’aguesta lei, declarauen es entitats financères e damb es chifres deth rescat bancari. Segons eth Tribunau de Compdes, eth 31 de deseme de 2018 er impòrt des recorsi comprometudi ena reestructuracion bancària entre eth 2009 e eth 2018 ère de 122.754.000 èuros, e eth còst se calculaue en 66.577.000 èuros. Er informe «Emergencia habitacional en el Estado español», publicat eth 2013 pera Plataforma d’Afectats pera Ipotèca e er Observatòri de Drets Economics, Sociaus e Culturaus (DESC), hège evident que bères ues des entitats financères que mès deutes ipotecaris executauen èren justament es qu’auien concentrat era major part d’ajudes publiques, e aguesta tendéncia se mantenguec es ans posteriors. Ath madeish temps, es hons d’inversion o grans possedorsqu’auien aquerit eth patrimòni immobiliari des entitats financères rescatades auien un protagonisme fòrça significatiu enes procèssi de pèrta der abitatge abituau. Segons eth Ministèri de Foment, eth 31 de deseme de 2019 en Catalonha se mantiegen uets 75.685 abitatges naui entà estrear, ua quantitat solament superada pera Comunitat Valenciana, e que representaue un 16,56% der estoc totau d’abitatges naui sense véner en tot er Estat. Er an 2020 eth Departament de Territòri e Sostenibilitat chifraue en 27.558 es abitatges de Catalonha en mans de grani possedors –persones fisiques titulares de mès de quinze abitatges o persones juridiques titulares de mès de dètz abitatges– que hège mès de dus ans qu’èren desaucupadi.
De un aute costat, era pandèmia de Covid-19 a hèt impacte ena situacion d’exclusion residenciau en Catalonha e ei previsible que l’afècte en futur. Maugrat qu’er impacte principau dera Covid-19 a estat sus era salut, eth besonh de restringir era activitat entà arturar es contagis a derivat en impactes fòrça importants sus era economia e era societat. Ne son exemples era queiguda deth producte interior brut, eth 2020, der 11% en encastre estatau e der 11,4% en Catalonha, o era afectacion de 172.735 trabalhadors catalans per un expedient de regulacion temporau d’emplec, segons es donades deth Ministèri d’Includiment, Seguretat Sociau e Migracions, peth barrament deth 2020, damb era consecutiva atenuacion deth desemplec derivat d’aguesta mesura de proteccion. En Catalonha es comiats afectèren a 7.936 persones er an 2020 e a 6.238 trabalhadors  sonque pendent eth prumèr quadrimèstre deth 2021. Aguesta tendéncia se pòt agravar damb eth lhèuament des suspensions de contracte o es reduccions de jornada restacada a causes de fòrça major (sustot, expedients de regulacion temporau d’emplec).
Er accès e era mantenença der abitatge abituau s’an vist afectadi notablament pes impactes economics dera pandèmia, donques qu’an ua connexion dirècta damb es ingrèssi des familhes, afectades pera recession economica e eth desemplec. Maugrat es mesures normatives especifiques, enes encastres de Catalonha e der Estat, aprovades entà arturar temporaument era pèrta der abitatge abituau pendent era pandèmia, segons eth Conselh Generau deth Poder Judiciau eth 2020 se heren 5.737 lançaments, en plea emergéncia sanitària, eth 73% des quaus sigueren per impagament de loguèrs; eth percentatge des lançaments coma conseqüéncia d’execucions ipotecàries se mantenguec en un 21%, parièr coma er an 2019. Son chifres considerables, sustot en tot tier en compde qu’eth 14 de març, e pendent quasi tres mesi, era practica des lançaments demorèc arturada a causa dera suspension des terminis processaus establida peth Reiau decrèt 463/2020, deth 14 de març, peth quau se declare er estat d’alarma entara gestion dera situacion de crisi sanitària ocasionada pera Covid-19. Eth 4 de junh se reprenec per miei deth Reiau decrèt 537/2020, deth 22 de mai, peth quau se prorògue er estat d’alarma declarat peth Reiau decrèt 463/2020. En plen estat d’alarma, e en contèxte dera crida qu’es autoritats sanitàries hègen ara poblacion tà pr’amor de que se confinèsse, en Catalonha se practiquèren 220 lançaments eth dusau trimèstre (d’abriu a junh), 707 eth tresau trimèstre (de junhsèga a seteme) e 1.495 eth quatau trimèstre (d’octobre a deseme).
Er impacte dera pandèmia genère eth risc, mès que mès en encastre der abitatge, d’un agravament non conjuntural dera situacion d’emergéncia, de sòrta qu’era crisi precedenta s’alongue en temps e s’arribe a assolidar. Ath delà, paradoxaument, era situacion de pandèmia e de confinament a forçat era poblacion a centrar era atencion en abitatge e es sues condicions, e a empejorat era situacion des persones que non dispòsen d’abitatge e des que, encara que ne dispòsen, son en risc de perder-lo per un deslotjament imminent. Segons an afirmat nauti responsables des Nacions Unides, era prumèra linha d’accion entà garantir es drets fondamentaus deuant eth bròt de Covid-19 ei era defensa deth dret der abitatge.
Deth 2008 ath 2020 s’an practicat, peth cap baish, 135.739 lançaments en Catalonha, çò qu’equivau a 336.633 persones deslotjades en tretze ans –25.895 er an–, segons era mesura estandard des larèrs catalans. Es crisis economiques s’assòcien istoricament a crisis damb relacion ar abitatge, mès era exclusion residenciau a devengut un problèma sociau de prumèr orde e de dimensions desconeishudes ena istòria recenta, aumens damb aguesta magnitud, sonque comparable as condicions residenciaus precàries resultantes dera ondada migratòria deth periòde deth 1950 ath 1975, concentrada sustot en Barcelona, er airau metropolitan e es granes ciutats.
Ath cap de tretze ans d’ençà der esclatament dera bambolha immobiliària e era crisi, era emergéncia damb relacion ar abitatge, qu’a prenut trèts estructuraus de crisi prigonda, s’a agravat encara fòrça mès, d’ua manèra sobrevenguda, a causa dera pandèmia, e per i cau intervier damb determinacion. Es conseqüéncies economiques e sociaus dera pandèmia sus eth dret ar abitatge –e, concrètament, es procèssi de pèrta der abitatge– hèn encara mès peremptòri actuar. Atau, per exemple, coma conseqüéncia der estat d’alarma, er an 2020 s’executèren 6.709 lançaments mens qu’eth 2019, es quaus son susceptibles d’èster executadi e, se non s’arturen damb mesures extraordinàries, pòden provocar eth major pic de descasaments dempús deth 2008, donques que se poderien produsir apuprètz 19.000 descasaments annaus. 
II
Era Generalitat de Catalonha, en tot hèr usatge dera competéncia exclusiva que li atribuís er article 137.1 der Estatut d’autonomia de Catalonha en matèria d’abitatge, aprovèc era Lei 18/2007, deth 28 de deseme, deth dret ar abitatge. Aguesta lei constituís er èish vertebrador des politiques publiques en matèria d’abitatge. Era activitat legislativa e reglamentària posteriora s’a orientat a méter en marcha esturments ja establidi per aguesta lei e a regular naui esturments juridics entà dar ua responsa adequada as naui requeriments derivadi des cambis produsidi en matèria d’accès ar abitatge, provocadi fondamentaument per impacte dera crisi economica iniciada pòc dempús dera entrada en vigor dera dita lei. Per aquerò, aguesta activitat normativa s’a centrat fòrça especiaument ena atencion des persones en situacion de risc d’exclusion residenciau e d’emergéncia sociau en aguesta matèria.
N’ei eth principau exponent era Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, en especiau pes mesures entà arturar es deslotjaments de persones en situacion d’exclusion residenciau e dotar de seguretat ena permanéncia en larèr des unitats familhaus qu’an afrontat situacions de risc de pèrta der abitatge abituau per miei de loguèrs sociaus, ja sigue damb arrendaments a prètzi taxats per part de grani possedors o damb realotjaments per part des administracions publiques. Aguesta norma, sorgida d’ua iniciativa legislativa populara e aprovada per unanimitat en Parlament de Catalonha, siguec agranida ath cap de quate ans d’auer entrat en vigor per miei deth Decrèt lei 17/2019, deth 23 de deseme, de mesures urgentes entà melhorar er accès ar abitatge, entà adaptar-la a naui cassi de pèrta der abitatge abituau. Totun, a agut ua trajectòria complèxa, derivada dera impugnacion deuant eth Tribunau Constitucionau, era quau n’a obstaculizat era aplicacion plea. Ua impugnacion qu’afècte ara renovacion des loguèrs sociaus que s’extinguissen e as loguèrs sociaus obligatòris entà grani possedors per extincions de contracte d’arrendament e, en bèri cassi, d’aucupacions d’abitatges d’entitats financères o similares, introdusidi peth decrèt lei mencionat e, en toti es cassi, aplicadi sus abitatge abituau, unitats familhaus en situacion d’exclusion residenciau e abitatges de grani possedors o entitats financères. En quinsevolh cas, se tracte de mesures longament reclamades e reconeishudes pes professionaus, pera ciutadania e pes administracions publiques, mès que mès es ajuntaments.
Maugrat es mesures legaus adoptades, er accès a un abitatge digne e adequat entà ua part significativa dera poblacion contunhe d’èster extrèmament dificultós, sustot dempús des impactes –encara desconeishudi– dera pandèmia. Ad aguesta incertitud, s’i hig era dera evolucion dera conjontura economica. En efècte, segons eth critèri deth legislador, exprimit en preambul deth Decrèt lei 17/2019, deth 23 de deseme, de mesures urgentes entà melhorar er accès ar abitatge, «es esturments ordinaris qu’aufrís era legislacion en matèria d’abitatge e tanben d’urbanisme se mòstren insufisenti entà resòlver era situacion extrèma que se patís actuaument en aguest encastre. Aguesti esturments s’an de refortir, redefinir o agranir de manèra urgenta pr’amor d’encarar-la damb diuèrsi elements que permeten, en conjunt, incrementar de manèra efectiva era aufèrta generau d’abitatges a prètzi moderadi e, en especiau, d’abitatges de proteccion publica en regim de loguèr, atau coma facilitar-ne er accès ara poblacion damb recorsi economics insufisenti».
En aguest sens, i a fòrça pòca promocion d’abitatge protegit dempús der an 2007, tant de promotors publics coma de promotors privadi, e era pòca promocion d’abitatge protegit contraste damb ua demanda fòrça elevada: eth Registre de Sollicitants d’Abitatge damb Proteccion Oficiau (RSHPO), dera Generalitat e de Barcelona, recep un increment constant de sollicitants; atau, en mes de junh deth 2021 eth Registre de sollicitants d’abitatge damb proteccion oficiau de Catalonha aumentèc enquia 59.854 inscriti. 
Ath madeish temps, e ath delà dera promocion d’abitatges de proteccion publica, amendrissen es possibilitats des administracions d’agranir eth parc public d’abitatges; per exemple, per miei der exercici deth dret de preemcion e retracte, regulat peth Decrèt lei 1/2015, deth 24 de març, de mesures extraordinàries e urgentes entara mobilizacion des abitatges provenenti de procèssi d’execucion ipotecària. Ac corrobòre era analisi des donades der Registre d’abitatges uets e d’abitatges aucupadi sense títol abilitant, que, en sonque quate ans, a passat de quasi 50.000 abitatges registradi a 30.719 en mes de junh deth 2021. Maugrat qu’eth parc d’abitatge destinat a politiques sociaus s’a incrementat leugèrament es darrèri ans, eth conjunt se place ath torn deth 2% deth parc d’abitatge existent en Catalonha e, donques, luenh dera mejana des principaus païsi dera Union Europèa. Eth deficit acumulat d’abitatge disponible damb un prètz accessible justifique era necessitat d’adoptar sense demora mesures d’impacte  immediates entà afrontar era pèrta der abitatge. 
Era saturacion dera Mesa d’Emergéncies de Catalonha e des meses locaus d’avaloracion de situacions d’emergéncia economica e sociau, e tanben es longui periòdes de demora entàs adjudicacions o es realotjaments temporaus, constituïssen un indicador essenciau deth besonh de recuperar es mesures legaus entà arturar es descasaments e estabilizar era situacion dera poblacion en exclusion residenciau mejançant loguèrs sociaus. En moment dera aprobacion d’aguesta lei i auie centeats d’adjudicacions pendentes des meses d’emergéncia a Catalonha tota. Segons es donades dera Agéncia der Abitatge de Catalonha, mès de tres mil unitats familhaus non poderen signar es corresponents loguèrs sociaus a causa des efèctes dera Senténcia 16/2021 deth Tribunau Constitucionau en responsa ara impugnacion deth Decrèt lei 17/2019 promoiguda per ueitanta sies deputats deth Grop Parlamentari Popular er an 2019. Aguestes unitats familhaus se ven abocades forçades a procèssi de deslotjament, as quaus ei previst que s’i somen es procèssi que s’arturèren damb er estat d’alarma.
Per un aute costat, d’ua optica retrospectiva e en vista dera situacion actuau, es pressupòsti publics destinadi ara politica d’abitatge son insufisenti. Segons Eurostat, er an 2018 es estats membres dera Union Europèa gastèren, per un costat, 78.333.000 èuros  dera despensa des administracions publiques en abitatge e servicis comunitaris (er equivalent ath 0,6% deth producte interior brut dera Union Europèa) e, per un aute costat, quasi 47.048.000 èuros en despenses  de proteccion sociau restacades damb er abitatge (er equivalent ath 0,3% deth producte interior brut); en totau, donques, se destinèc as politiques d’abitatge un 0,9% deth producte interior brut dera Union Europèa. França entestaue eth percentatge sus eth producte interior brut de despensa  publica en aguesta matèria, damb un 2%; ena coa i èren Espanha, Itàlia, Malta eEslovàquia, damb un 0,5%, e Àustria, Eslovènia, Estònia, Grècia e Soïssa, damb valors deth 0,4% ath 0,2%. França, donques, destinaue ad aguest concèpte quate còps mès qu’Espanha e dètz còps mès que Grècia. Atau madeish, era despensa publica totau ena Union Europèa dempús dera crisi deth 2008 a creishut de 98,4 èuros  per abitant eth 2008 a 115 èuros per abitant eth 2018, mentre qu’en Estat espanhòu s’a redusit de 45,3 a 27,3 èuros per abitant. I a un ample consens sus era necessitat d’invertir aguesta tendéncia a mejan e a long termini, mès aguest objectiu requerís temps e non permet respóner ara emergéncia actuau.
Parallèlament, es administracions locaus, mès apròp des problematiques emergentes dera ciutadania, an desvolopat naui servicis, burèus e dispositius municipaus entà previer o arturar es descasaments. Maugrat açò, a causa des dimensions dera problematica, constantament son desbordades e infradotades d’esturments e recorsi entà afrontar era crisi relativa ar abitatge e entà revertir era exclusion residenciau.
En çò que hè as dinamiques generaus deth mercat der abitatge, per efècte dera crisi economica e des sues crues conseqüéncies, se constate ua queiguda deth nombre de credits ipotecaris e, consegüentament, der accès ar abitatge per miei der endeutament e en regim de proprietat. En aguest  contèxte,  er accès ar abitatge en regim de loguèr, o quinsevolh auta forma equivalenta de cession der usatge, aquerís mès importància en ua situacion desfavorabla, en qué eth prètz deth loguèr ei anautit e contunhe creishent. Sus aguest ahèr, eth legislador a metut tanben en d’autes normatives eth besonh d’aplicar mesures immediates entà moderar aguesti prètzi damb er aument generau dera aufèrta accessibla o damb era contencion de rendes.
Eth Plan territoriau a d’èster era huelha de rota qu’inspire era politica d’abitatge en Catalonha des pròplèus  quinze ans dempús dera aprobacion d’aguesta lei, damb era fin de garantir eth dret ar abitatge as naues generacions de joenes e as naui larèrs que se formen. Per açò, prepause establir es bases entà acomplir tres objectius ambiciosi: incrementar enquiath 15% eth parc d’abitatge sociau a cent cinquanta dus municipis damb ua fòrta demanda residenciau, a on viu apròp de 80% dera poblacion de Catalonha; ajudar es persones e es familhes potenciaument excludides deth mercat der abitatge a accedir-i en ues condicions assumibles; e destinar a loguèr sociau eth 5% des abitatges de prumèra residéncia de tot eth país, entà apropar Catalonha as mejanes de païsi europèus similars en poblacion e potenciau economic. Totun, se tracte d’un esturment de planificacion des politiques publiques damb un efècte a long termini e, donques, non resòlv era emersion des procèssi de pèrta d’abitatge qu’an de besonh èster  resolvudi damb immediatesa e damb mesures excepcionaus.
Ath costat dera naua normativa entà atier era exclusion residenciau, es administracions de Catalonha an desvolopat ua sèria de politiques publiques entà redusir es efèctes dera crisi der abitatge e sajar de remontar es besonhs conjunturaus e es mancances estructuraus deth modèl d’abitatge pròpri, fòrça distant des sistèmes de proteccion qu’aufrissen es modèls mès auançadi en encastre europèu. Ath madeish temps, ara crisi der abitatge presenta en Catalonha hè mès d’un decènni, s’i somen es efèctes dera recession e es impactes dera pandèmia, que cau previer damb politiques publiques entà superar era crisi der abitatge.
III
Era manca de satisfaccion de necessitats d’abitatge e energetiques basiques contraditz nombrosi compromisi internacionaus.
En congruéncia damb era Declaracion Universau des Drets Umans, er article 11 deth Pacte Internacionau de Drets Economics, Sociaus e Culturaus (PIDESC) reconeish eth dret de tota persona a un nivèu de vida adequat entada era madeisha e entara sua familha, en tot includir-i era alimentacion, eth vestit e er abitatge, e tanben a ua melhora constanta des sues condicions de vida.
Eth dret ar abitatge compren, d’acòrd damb era observacion generau numèro 4 deth Comitat de Drets Economics, Sociaus e Culturaus des Nacions Unides en PIDESC, er accès permanent a recorsi naturaus e comuns, aigua potabla e energia entara codina, eth cauhatge e era lutz; d’acòrd damb era observacion generau numèro 15, eth dret ara aigua e ath sanejament, e d’acòrd damb era observacion generau numèro 7, era proteccion contra es deslotjaments forçosi e era obligacion des poders publics de garantir eth realotjament adequat des persones sense recorsi afectades per un descasament.
Eth Comitat de Drets Economics, Sociaus e Culturaus des Nacions Unides, encargat de velhar pera sauvaguarda des drets reconeishudi en PIDESC, a emetut un seguit de dictamens per miei des quaus inste ath Estat espanhòu e toti es sòns poders e administracions que garantisquen eth dret ar abitatge, e condemne especificament es deslotjaments sense alternativa de collectius vulnerables. Destaquen es dictamens E/C12/61/D/5/2015 e E/C12/66/D/37/2018.
Aguesti drets especifics genèren diferenti tipes d’obligacions entàs administracions publiques. En aguest sens, era observacion generau numèro 3 determine qu’es administracions an de hèr toti es esfòrci, enquiath maxim de recorsi disponibles, entà garantir aguesti drets, en tot priorizar es collectius mès vulnerables, non sonque deuant era Administracion, mès tanben deuant es abusi que poguen cométer particulars.
Fòrça d’aguesti drets e d’aguestes obligacions son emparadi tanben pera Constitucion espanhòla e per Estatut d’autonomia de Catalonha.
Er article 47 dera Constitucion reconeish eth dret a un abitatge digne e adequat, e lo restaque ara obligacion des poders publics d’empedir era especulacion; er article 33 impòse as poders publics eth déuer de garantir qu’eth dret de proprietat non s’exercisque d’ua manèra antisociau, e er article 128 subordine tota era riquesa, sigue quina sigue era sua titularitat, ar interès generau. Aguesta obligacion ei mès que mès relevanta en cas des entitats financères e es empreses que prèsten servicis economics d’interès generau, sustot s’an estat beneficiàries d’ajudes e subvencions de caractèr public.
Atau madeish, er article 5 der Estatut d’autonomia establís que totes es persones an dret a víuer liures de situacions d’explotacion e mautractaments, coma es que, ena practica, compòrten era manca d’un abitatge digne, eth suberendeutament o era impossibilitat der accès a subministraments basics d’aigua, lum e gas; er article 30 determine que totes es persones an dret a accedir en condicions d’igualtat as servicis d’interès generau, e, enes madeishi tèrmes qu’eth Pacte internacionau des drets economics, sociaus e culturaus, er article 42.3 obligue es poders publics a velhar pera dignitat, era seguretat e era proteccion integrau des persones, sustot es mès vulnerables. En aguest sens, er article 148.1.3 dera Constitucion autrege as comunitats autonòmes era potestat d’assumir competéncies en matèria d’abitatge; er article 137 der Estatut atribuís ara Generalitat era competéncia exclusiva en aguesta matèria e er article 123 li atribuís era competéncia exclusiva en matèria de consum. Aguestes competéncies hèn possible que Catalonha pogue delimitar eth dret ara proprietat, tau coma establís er article 33 dera Constitucion, entà dar compliment ara foncion sociau que se’n derive, per miei deth desplegament legislatiu.
En marc dera legislacion catalana, era proteccion deth dret ar abitatge e era obligacion d’erradicar-ne es usatges anomaus, en tot includir-i es abitatges uets, son objècte dera Lei 18/2007, deth 28 de deseme, deth dret ar abitatge. Er article 4 d’aguesta lei establís qu’eth conjunt d’activitats restacades damb eth provediment d’abitatges destinadi a politiques sociaus se configure coma un servici d’interès generau entà assegurar un abitatge digne e adequat entà toti es ciutadans.
Era Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, origine era figura deth loguèr sociau obligatòri entà familhes en situacion de risc d’exclusion residenciau enes cassi d’abitatges que son proprietat de grani possedors. 
Eth Decrèt lei 17/2019, deth 23 de deseme, de mesures urgentes entà melhorar er accès ar abitatge, agranís es cassi d’accès ad aguesta figura deth loguèr sociau, en tot includir-i expiracions deth termini contractuau enes cassi d’arrendament e bères situacions d’aucupacions sense títol abilitant e era renovacion des loguèrs sociaus qu’arriben ar acabament deth termini mercat. Aguesta lei recupère es articles anulladi pera Senténcia deth Tribunau Constitucionau 16/2021 e i introdusís quauques melhores tecniques orientades a accelerar era sollicitud e era gestion des loguèrs sociaus obligatòris. Es mesures legaus qu’a adoptat eth legislador en encastre de Catalonha e der Estat damb era fin d’evitar era pèrta der abitatge abituau a conseqüéncia dera pandèmia son totaument excepcionaus. 
Sies ans dempús dera aprobacion per unanimitat dera Lei 24/2015, cau respóner ad aguest contèxte e actualizar era norma per mejan d’un nau acòrd parlamentari, sociau e municipau que protegisque es collectius mès vulnerables dera societat.
Es prescripcions d’aguesta lei emanen, ath madeish temps, de diuèrsi mandats deth Parlament de Catalonha, coma era Mocion 4/XII, sus politiques d’abitatge, aprovada peth Plen deth Parlament eth 5 de junhsèga de 2018; era Resolucion 92/XII, sus era priorizacion dera agenda sociau e era recuperacion dera convivéncia, aprovada peth Plen deth Parlament er 11 d’octobre de 2018; era Mocion 13/XII, sus era praubesa infantila, aprovada peth Plen deth Parlament eth 25 d’octobre de 2018, o era Resolucion 133/XII, sus era aucupacion d’abitatges, aprovada pera Comission de Territòri deth Parlament de Catalonha eth 31 d’octobre de 2018.
Aguesta lei afronte es rèptes immediats, que non admeten demora, en tot atier ara gravetat dera situacion descrita, mejançant mesures de renfortiment urgentes entà evitar era pèrta imminenta der abitatge abituau de milèrs de familhes en Catalonha, fondamentaument, mejançant loguèrs sociaus.
IV
Aguesta lei s’estructure en quinze articles –distribuïdi en tres capítols–, ua disposicion addicionau, ua disposicion transitòria e ua disposicion finau. Es mesures d’ampliament en matèria d’abitatge requerissen era modificacion de bères disposicions dera Lei 18/2007, deth 28 de deseme, deth dret ar abitatge; dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, e dera Lei 4/2016, deth 23 de deseme, de mesures d’emparament deth dret ath lotjament des persones en risc d’exclusion residenciau.
Eth capítol I modifique bèri precèptes dera Lei 18/2007, deth 28 de deseme, deth dret ar abitatge, en çò que hè as mesures deuant era desocupacion permanenta d’abitatges, entà regular aguesta situacion constitutiva d’un incompliment dera foncion sociau dera proprietat der abitatge. En aguest sens, ajuste es cassi d’abitatge uet e regule es competéncies entà declarar era utilizacion o era situacion anomala des abitatges e entà requerir as persones responsables pr’amor qu’adòpten es mesures necessàries entà corregir-les e entà ordenar-ne era execucion forçosa en cas d’incompliment deth requeriment e, s’escatz,  entà sancionar era utilizacion o era situacion anomala s’ei constitutiva d’ua infraccion administrativa ena matèria.
Eth capítol II, per miei dera modificacion dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, passe a considerar grani possedors d’abitatge as persones juridiques qu’an era titularitat de mès de dètz abitatges, a diferéncia des mès de quinze abitatges establidi enquia ara; d’aguesta manèra, era norma s’adapte as mesures aprovades en encastre estatau. Tanben esten eth termini deth mecanisme dera cession obligatòria regulat per article 7 dera Lei entà adaptar-lo ara legislacion sus arrendaments urbans.
Atau madeish, establís qu’es contractes de loguèr sociau s’an de renauir obligatòriament se, un còp finalizada era sua durada maxima, es ocupants der abitatge encara se tròben laguens es paramètres legaus d’exclusion residenciau.
Per un aute costat,  se hè extensiva era obligacion de hèr ua propòsta de loguèr sociau abans d’interpausar ua demanda judiciau en çò que hè a quinsevolh accion executiva derivada dera reclamacion d’un deute ipotecari e d’autes demandes de descasament pera fin deth termini dera durada maxima deth títol que legitime era aucupacion o pera manca d’aguest títol en determinades circonstàncies. En darrèr loc, s’agranís era durada minima des contractes de loguèr sociau.
Finaument, dempús dera experiéncia des servicis municipaus ena gestion des sollicituds de loguèr sociau obligatòri des ciutadans beneficiadi pera norma dempús qu’entrèc en vigor enquiath moment dera aprobacion d’aguesta lei, s’includissen tres naui elements orientadi a garantir er accès des persones beneficiades pera norma ath dret a un loguèr sociau e facilitar era gestion e era tramitacion des sollicituds de loguèr sociau.
Eth capítol III modifique era Lei 4/2016, deth 23 de deseme, de mesures d’emparament deth dret ath lotjament des persones en risc d’exclusion residenciau, damb er objectiu d’arténher ua major eficàcia ena expropriacion temporau d’abitatges uets per causa d’interès sociau.
Capítol I. Modificacion dera Lei 18/2007, deth 28 de deseme, deth dret ar abitatge 
Article 1. Modificacion der article 5 dera Lei 18/2007 
1. Se modifique era letra b der apartat 2 der article 5 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«b) Er abitatge o era bastissa d’abitatges siguen desaucupadi de manèra permanenta e injustificada pendent un periòde de mès de dus ans.» Ne era aucupacion d’aguesti abitatges sense títol abilitant ne era transmission dera sua titularitat en favor d’ua persona juridica non altèren era situacion d’incompliment dera foncion sociau dera proprietat.»
2. Se modifique era letra d der apartat 2 der article 5 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«d) Non se destine a residéncia abituau e permanenta de persones, s’ei un abitatge damb proteccion oficiau o un abitatge reservat entath planejament urbanistic ad aguest tipe de residéncia.»
3. Se modifique era letra f der apartat 2 der article 5 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«f) S’incomplisque era obligacion d’aufrir ua propòsta de loguèr sociau abans d’interpausar ua demanda judiciau enes tèrmes qu’establís era Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica.»
4. Se hig un apartat, eth 2 bis, ar article 5 dera Lei 18/2007, deth 28 de deseme, deth dret ar abitatge, damb eth tèxte següent: 
«2 bis. Es cassi a qué hèn referéncia es letres b e d der apartat 2 constituïssen un incompliment deth déuer des proprietaris des edificacions de dedicar-les a usatges compatibles damb era organizacion territoriau e urbanistica.»
5. Se hig un apartat, eth 3 bis, ar article 5 dera Lei 18/2007, deth 28 de deseme, deth dret ar abitatge, damb eth tèxte següent: 
«3 bis. Es administracions competentes en matèria d’abitatge pòden declarar er incompliment dera foncion sociau dera proprietat des abitatges en cas qu’es proprietaris agen estat requeridi entà adoptar es mesures de besonh entà complir era foncion sociau dera proprietat e agen incomplit eth requeriment en termini establit. Era declaracion der incompliment dera foncion sociau pòt comportar era adopcion des mesures d’execucion forçosa que determine era legislacion en matèria d’abitatge e, enes cassi der apartat 2 bis, es establides pera legislacion en matèria de solèr, en tot includir-i era expropriacion forçosa enes cassi establidi per lei.»
Article 2. Modificacion der article 41 dera Lei 18/2007 
Se modifique era letra a der apartat 1 der article 41 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«a) Era desocupacion permanenta e injustificada a qué hè referéncia er article 5.2.b. S’assimile ad aguesta utilizacion anomala era des bastisses inacabades que siguen destinades a abitatge, damb mès deth 80% des òbres de bastiment executades, dempús qu’agen transcorrut mès de dus ans dempús deth finiment deth termini entà concludir-les.»
Article 3. Modificacion der article 42 dera Lei 18/2007
Se higen dus apartats, eth 6 e eth 7, ar article 42 dera Lei 18/2007, deth 28 de deseme, deth dret ar abitatge, damb eth tèxte següent: 
«6. En cas d’abitatges de titularitat de persones juridiques privades, s’era Administracion requerís ara persona responsabla pr’amor qu’adòpte es mesures de besonh entà aucupar legaument e efectivament un o diuèrsi abitatges pr’amor que constituïsquen era residéncia de persones, a d’avertir-la ena madeisha resolucion que, s’er abitatge non s’aucupe legaument e efectivament en termini qu’establisque, se poderà exigir era execucion forçosa des mesures requerides mejançant era imposicion d’ua multa coercitiva. Ena situacion assimilada relativa as bastisses d’abitatges inacabats, eth requeriment mencionat a d’includir es mesures de besonh entà acabar prealablament es òbres d’edificacion. 
»7. Enes cassi establidi legaument, er avertiment a qué hè referéncia er apartat 6 a d’includir era possibilitat de declarar er incompliment dera foncion sociau dera proprietat ar efècte d’iniciar eth procediment entara sua expropriacion forçosa.»
Article 4. Modificacion der article 113 dera Lei 18/2007 
Se hig un apartat, eth 2 bis, ar article 113 dera Lei 18/2007, deth 28 de deseme, deth dret ar abitatge, damb eth tèxte següent:
«2 bis. Era multa coercitiva a qué hè referéncia er article 42.6 a un impòrt de mil èuros per cada abitatge per lapses de temps d’un mes mentre demoren desaucupadi, damb un impòrt maxim totau deth 50% deth prètz estimat der abitatge.» 
Article 5. Modificacion der article 123 dera Lei 18/2007
Se modifique era letra h der apartat 1 der article 123 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«h) Incomplir un requeriment pr’amor que s’aucupe legaument e efectivament un abitatge pr’amor que constituïsque era residéncia de persones.»
Article 6. Modificacion der article 124 dera Lei 18/2007 
1. Se modifique era letra f der apartat 1 der article 124 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«f) Negar-se a provedir donades ara Administracion, obstruïr o non facilitar es foncions d’informacion, contròl o inspeccion, o incomplir es obligacions de comunicacion vertadèra des donades qu’an d’èster objècte d’inscripcion en Registre d’abitatges uets e d’abitatges aucupadi sense títol abilitant e en Registre de grani possedors d’abitatge.»
2. Se modifique era letra j der apartat 2 der article 124 dera Lei 18/2007, deth 28 de deseme, deth dret ar abitatge, que demore redigida dera manèra següenta: 
«j) Incomplir, ena formulacion dera propòsta obligatòria de loguèr sociau, es requisits legaus en vigor en moment que correspon formalizar-la.»
Article 7. Modificacion der article 126 dera Lei 18/2007 
Se hig un apartat, eth 5, ar article 126 dera Lei 18/2007, deth 28 de deseme, deth dret ar abitatge, damb eth tèxte següent:
«5. En cas de transmission der abitatge, s’eth nau proprietari ei ua persona juridica, aguest se subrògue ena posicion der anterior ar efècte d’assumir es conseqüéncies der incompliment dera foncion sociau dera proprietat, damb independéncia de quan s’inicièc era desocupacion.» 
Article 8. Addicion d’ua disposicion addicionau ara Lei 18/2007 
Se hig ua disposicion addicionau, era vint-e-setau, ara Lei 18/2007, deth 28 de deseme, deth dret ar abitatge, damb eth tèxte següent: 
«Vint-e-setau. Registre de grani possedors d’abitatge 
»1. Se cree eth Registre de grani possedors d’abitatge, damb caractèr administratiu, que depen dera Agéncia der Abitatge de Catalonha, en quau s’an d’inscríuer es persones juridiques que siguen grani possedors d’acòrd damb çò qu’establís er article 5 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica.
»2. Era inscripcion en Registre s’a de hèr en termini d’un mes dempús dera entrada en vigor d’aguesta lei o dempús deth compliment des requisits qu’originen era obligacion d’inscríuer-s’i.
»3. Es grani possedors que siguen persones juridiques an de comunicar ara Agéncia der Abitatge de Catalonha eth nombre e era relacion d’abitatges de qué son titulars.
»4. Era Agéncia der Abitatge de Catalonha a de collaborar damb es entitat locaus, comarcaus e supramunicipaus e damb era Administracion de justícia entà facilitar era consulta des donades recuelhudes.»
Capítol II. Modificacion dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica 
Article 9. Modificacion der article 5 dera Lei 24/2015 
1. Se modifique er apartat 4 der article 5 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, que demore redigit dera manèra següenta: 
«4. Es persones obligades a aufrir ua propòsta de loguèr sociau an de notificar ar ajuntament deth municipi a on ei plaçat er abitatge e ara Agéncia der Abitatge de Catalonha era comunicacion qu’efectuen as afectadi en çò que hè ath sòn dret a un loguèr sociau obligatòri, e tanben era ofèrta concrèta a qué hèn referéncia es apartats 1 e 2, en termini de tres dies obrants dempús que l’agen efectuada.»
2. Se modifique era letra b der apartat 9 der article 5 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, que demore redigida dera manèra següenta: 
«b) Es persones juridiques que, per se soletes o per miei d’un grop d’empreses, siguen titulares de mès de dètz abitatges plaçadi en territòri der Estat, damb es excepcions següentes: 
»1èr. Es promotors sociaus a qué hèn referéncia es letres a e b der article 51.2 dera Lei 18/2007, deth 28 de deseme, deth dret ar abitatge.
»2au. Es persones juridiques qu’agen mès d’un 15% dera superfícia abitabla dera proprietat qualificada coma abitatges damb proteccion oficiau destinadi a loguèr. 
»3au. Es entitats privades sense ànim de lucre que provedissen d’abitatge a persones e familhes en situacion de vulnerabilitat residenciau.
»9 bis. As efèctes d’aguesta lei, se compren per grop d’empreses çò que determine er article 42.1 deth Còdi de comèrç, aprovat peth Reiau decrèt deth 22 d’agost de 1885.» 
Article 10. Modificacion der article 7 dera Lei 24/2015 
Se modifique er apartat 1 der article 7 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, que demore redigit dera manèra següenta: 
«1. Era Administracion pòt resòlver era cession obligatòria d’abitatges, per un periòde de sèt ans, entà incorporar-les ath Hons d’abitatges de loguèr entà politiques sociaus, en cas d’abitatges uets que siguen proprietat de persones juridiques e tostemp que se complisquen es condicions següentes: 
»a) Qu’eth proprietari der abitatge sigue subjècte passiu, non exemptat, obligat ath pagament der impòst sus es abitatges uets, d’acòrd damb çò qu’establís era lei que regule aguest impòst.
»b) Qu’aguest subjècte passiu dispòse d’abitatges uets en un municipi en qué i age, aumens, ua unitat familhau en ua des situacions de risc d’exclusion residenciau definides per aguesta lei sense solucion en çò que hè ar abitatge.
»c) Qu’eth proprietari age incomplit eth requeriment relatiu ara obligacion qu’er abitatge sigue aucupat legaument entà constituïr era residéncia des persones, eth quau avertís que, s’eth proprietari non acredite era aucupacion der abitatge en termini d’un mes, se pòt declarar er incompliment dera foncion sociau der abitatge ar efècte d’iniciar eth procediment entara cession obligatòria enes tèrmes qu’establís aguest article.»
Article 11. Addicion der article 10 ara Lei 24/2015 
Se hig un article, eth 10, ara Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, damb eth tèxte següent: 
«Article 10. Renovacion des contractes de loguèr sociau obligatòri
»Es persones o unitats familhaus afectades per contractes de loguèr sociau qu’arriben ara fin deth termini fixat an dret a formalizar un nau contracte, per un unic còp e d’acòrd damb es condicions que determine aguesta lei, tostemp qu’acrediten que contunhen de complir es requisits d’exclusion residenciau establidi per article 5.7. Ad aguest efècte, eth titular der abitatge a de requerir as afectadi, aumens quate mesi abans dera data d’expiracion deth contracte, pr’amor que presenten era documentacion acreditativa.» 
Article 12. Addicion d’ua disposicion addicionau ara Lei 24/2015 
Se hig ua disposicion addicionau, era prumèra, ara Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, damb eth tèxte següent: 
«Prumèra. Aufriment de propòsta de loguèr sociau
»1. Era obligacion qu’establís er article 5.2 d’aufrir ua propòsta de loguèr sociau abans d’interpausar determinades demandes judiciaus se hè extensiva, enes madeishi tèrmes, a quinsevolh accion executiva que sigue derivada dera reclamacion d’un deute ipotecari e as demandes de descasament següentes: 
»a) Per venciment dera durada deth títol juridic qu’abilite era aucupacion der abitatge. Era propòsta de loguèr sociau ei exigibla pendent un periòde de cinc ans en cas qu’eth gran possedor sigue ua persona fisica; de sèt ans en cas qu’eth gran possedor sigue ua persona juridica d’acòrd damb er article 5.9.b e d, e de dotze ans en cas qu’eth gran possedor sigue ua persona juridica d’acòrd damb er article 5.9.a e c. En toti es cassi, aguesti periòdes se compden a compdar dera entrada en vigor dera Lei de modificacion dera Lei 18/2007, era Lei 24/2015 e era Lei 4/2016 entà afrontar era emergéncia en encastre der abitatge. 
»b) Per manca de títol juridic qu’abilite era aucupacion der abitatge, s’era manca de títol proven d’un procès instat per un gran possedor, ja sigue d’execucion ipotecària o de quinsevolh accion executiva derivada dera reclamacion d’un deute ipotecari contra er actuau ocupant der abitatge.
»c) Per manca de títol juridic qu’abilite era aucupacion der abitatge, s’eth demandant a era condicion de gran tenidor d’acòrd damb er article 5.9.a e c, tostemp que concorren es circonstàncies següentes: 
»1èr. Qu’er abitatge sigue inscrit en Registre d’abitatges uets e d’abitatges aucupadi sense títol abilitant o sigue susceptible d’èster-i inscrit.
»2au. Qu’es ocupants acrediten, per quinsevolh mejan admetut en dret, qu’era aucupacion sense títol s’inicièc abans der 1 de junh de 2021.
»3au. Qu’enes darrèri dus ans es ocupants non agen refusat cap opcion de relotjament sociau adequat que les age aufrit quinsevolh administracion publica o d’acòrd damb er article 5.2.
»4au. Qu’es servicis municipaus emeten un informe favorable sus eth compliment des paramètres de risc d’exclusion residenciau per part des ocupants e sus eth sòn arraïtzament e convivéncia en entorn vesiau.
»2. Es procediments iniciadi en qué non s’age acreditat era formulacion dera aufèrta de loguèr sociau s’an d’interrómper pr’amor qu’era aufèrta se pogue formular e acreditar. Un còp s’agen efectuat allegacions o age transcorrut eth termini concedit, se non s’a acreditat er aufriment deth loguèr sociau obligatòri o s’i a discussion entre es parts sus s’era aufèrta complís, o non, es requisits legaus, eth jutjat a de dar traslat dera situacion ara administracion competenta en matèria de loguèr sociau obligatòri, e eth procediment a de contunhar d’acòrd damb es tramits corresponents. Era informacion que s’a de reméter ei tota era relevanta en cas qu’eth jutjat age eth consentiment dera part demandada; en cas que non l’age, s’a de limitar ara identitat deth gran possedor, era identificacion der immòble e s’era situacion ei de manca d’acreditacion der aufriment o de discussion sus se se complissen o non es requisits legaus. 
»3. Es contractes de loguèr sociau obligatòri que se soscriguen d’acòrd damb çò qu’establís aguesta lei an d’auer ua durada minima atau coma era fixada pera normativa en vigor en matèria d’arrendaments urbans e, en quinsevolh cas, non inferior a cinc ans s’eth titular der abitatge ei ua persona fisica e non inferior a sèt ans s’ei ua persona juridica.» 
Article 13. Addicion d’ua disposicion addicionau ara Lei 24/2015 
Se hig ua disposicion addicionau, era quatau, ara Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, damb eth tèxte següent:
«Disposicion addicionau quatau. Mesures de foment e concertacion de loguèr sociau 
»1. Era Generalitat a d’arbitrar vies positives de foment e concertacion damb es grani possedors des abitatges en qué visquen unitats familhaus en risc d’exclusion residenciau entà evitar qu’aguestes unitats familhaus pèrden er abitatge abituau.
»2. Es grani possedors a qué hè referéncia er article 5.9.b e d que siguen obligadi a aufrir eth loguèr sociau d’un abitatge dera sua proprietat pòden sollicitar qu’er abitatge sigue arrendat pera Agéncia der Abitatge de Catalonha, enes tèrmes següents:
»a) Era Agéncia der Abitatge de Catalonha a d’arrendar er abitatge peth periòde que resulte dera aplicacion dera normativa en vigor en matèria d’arrendaments urbans, en foncion deth caractèr de persona fisica o juridica deth proprietari der abitatge.
»b) Era Agéncia der Abitatge de Catalonha a de satisfèr ath gran possedor, en concèpte de renda, er equivalent ath modul des abitatges damb proteccion oficiau, en tot tier en compde qu’enquia que non s’apròve er orde a qué hè referéncia er apartat 5 der article 83 bis dera Lei 18/2007, deth 28 de deseme, deth dret ar abitatge, s’a d’aplicar era renda corresponenta as abitatges damb proteccion oficiau de regim especiau. En cas qu’aguest impòrt sigue superior ath resultant d’aplicar er indèx mejan de referéncia, entath calcul dera renda s’a d’utilizar aguesta naua valor.
»3. Es grani possedors a qué hè referéncia er article 5.9.b non pòden sollicitar qu’es sòns abitatges siguen arrendadi pera Agéncia der Abitatge de Catalonha se hèn part d’un grop d’empreses o an ligams de subordinacion o coordinacion damb es grani possedors a qué hè referéncia er article 5.9.a e c.
»4. En cas qu’un gran possedor sollicite er arrendament der abitatge d’acòrd damb çò qu’establís aguesta disposicion addicionau, manten era obligacion de renauir eth contracte d’acòrd damb çò que determine er article 10. Un còp finalizat eth contracte damb era Agéncia der Abitatge de Catalonha, eth gran possedor poderà optar entre formalizar un nau contracte de loguèr sociau peth sòn compde o sollicitar ara Agéncia der Abitatge de Catalonha que lo formalize enes condicions qu’establís aguesta disposicion addicionau.
»5. Es sollicituds d’arrendament d’abitatges ara Agéncia der Abitatge de Catalonha a qué hè referéncia aguesta disposicion addicionau s’an de presentar abans dera interposicion dera demanda judiciau corresponenta, exceptat deth cas a qué hè referéncia era disposicion transitòria dera Lei de modificacion dera Lei 18/2007, era Lei 24/2015 e era Lei 4/2016 entà afrontar era emergéncia en encastre der abitatge, cas en quau se pòt sollicitar er arrendament maugrat qu’eth procediment judiciau sigue en tramit. Eth gran possedor, per miei de declaracion responsabla, s’a de comprométer a sollicitar era suspension deth procediment judiciau quan era Agéncia Catalana der Abitatge li reconeishe er arrendament regulat per aguesta disposicion.
»6. Era Agéncia der Abitatge de Catalonha pòt denegar es sollicituds d’arrendament d’abitatges hètes damb anterioritat ara interposicion des demandes judiciaus en cas que considère qu’era situacion d’impagaments pòt  resolver-se damb er autrejament des ajudes ar arrendaire qu’age establidi. 
»7. Es sollicituds de loguèr ara Agéncia der Abitatge de Catalonha regulades per apartat 2 pòden referir-se tant a abitatges que demoren subjèctes a loguèr sociau obligatòri a compdar dera entrada en vigor d’aguesta disposicion addicionau, coma abitatges que ja agen contractes de loguèr sociau obligatòri en vigor. En aguest darrèr cas, era formalizacion deth contracte entre era Agéncia der Abitatge de Catalonha e eth gran possedor requerís eth consentiment dera part arrendatària.
»8. S’era Agéncia der Abitatge de Catalonha estime era sollicitud d’arrendament regulada per aguesta disposicion e eth proprietari der abitatge non signe eth contracte en termini de dus mesi dempús deth moment que li age estat notificat, s’inície d’ofici eth procediment sancionador per incompliment dera realizacion dera aufèrta de loguèr sociau contenguda en article 5.» 
Article 14. Addicion d’ua disposicion transitòria ara Lei 24/2015 
Se hig ua disposicion transitòria, era quatau, ara Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, damb eth tèxte següent: 
«Quatau. Acreditacion dera situacion de risc d’exclusion residenciau entà formalizar es contractes de loguèr sociau obligatòri
»1. Mentre non se regule per reglament era forma d’acreditar era situacion de risc d’exclusion residenciau, es afectadi an de presentar as persones obligades a formular era aufèrta de loguèr sociau era documentacion acreditativa dera identitat, es ingrèssi, era manca d’alternativa d’abitatge pròpri e era situacion d’empadronament efectiu ar abitatge.
»2. Era documentacion acreditativa dera situacion de risc d’exclusion residenciau pòt èster liurada, en nòm des afectadi, pes servicis qu’es administracions publiques agen abilitat ad aguest efècte, coma eth Servici Ofideute dera Generalitat.
»3. Mentre aguesta lei non se desplegue per reglament, es persones obligades a aufrir un loguèr sociau as persones en situacion de risc d’exclusion residenciau dispòsen d’un mes entà presentar-les era aufèrta, a compdar dempús deth moment qu’agen recebut era documentacion acreditativa a qué hè referéncia er apartat 1. Se, un còp acceptada era aufèrta de loguèr sociau, eth contracte de loguèr non se pòt formalizar enquiara obtencion dera cedula d’abitabilitat, era aufèrta contunhe en vigor enquiara concession dera cedula.»
Capítol III. Modificacion dera Lei 4/2016, deth 23 de deseme, de mesures d’emparament deth dret ath lotjament des persones en risc d’exclusion residenciau 
Article 15. Modificacion der article 15 dera Lei 4/2016 
Se modifiquen es apartats 1, 2, 3, 4, 5 e 6 der article 15 dera Lei 4/2016, deth 23 de deseme, de mesures d’emparament deth dret ath lotjament des persones en risc d’exclusion residenciau, que demoren redigidi dera manèra següenta: 
«1. Se pòt aplicar era expropriacion forçosa per causa d’interès sociau ar efècte de dotar es administracions competentes ena matèria d’un parc sociau d’abitatges accessibles de loguèr entà atier damb caractèr preferent es necessitats d’abitatge des persones que se tròben en situacion d’exclusion residenciau o que son en risc de trobar-s’i. Damb aguesta fin, ei causa d’interès sociau er incompliment dera foncion sociau dera proprietat, relativa ara aucupacion legau e efectiva der abitatge pr’amor que constituïsque era residéncia des persones. S’era expropriacion forçosa ei sonque der usatge der abitatge, era durada a d’èster per un periòde de sèt ans coma maxim.
»2. Entà aplicar era expropriacion forçosa per incompliment dera foncion sociau dera proprietat a qué hè referéncia er apartat 1, cau era concorréncia des requisits següents: 
»a) Qu’es immòbles siguen plaçadi enes airaus indicadi per article 12.5 dera Lei 18/2007, deth 28 de deseme, deth dret ar abitatge, o enes municipis qu’eth Govèrn declare per decrèt, en tot atier as necessitats d’abitatge e ath parc d’abitatges disponibles. Entà determinar aguesti municipis, s’a de dar audiéncia as entitats locaus afectades e tier en compde era participacion deth Conselh de Govèrns Locaus o des organizacions associatives des entitats locaus mès representatives.
»b) Qu’es abitatges siguen inscriti en Registre d’abitatges uets e d’abitatges aucupadi sense títol abilitant, o siguen susceptibles d’èster-i inscriti, o apartenguen a persones juridiques que les agen aqueridi d’un titular d’abitatges inscriti en Registre en prumèra o ulteriores transmissions, encara qu’eth titular actuau sigue un hons de titulizacion d’actius o eth aqueriment s’age efectuat mejançant era transmission d’accions o participacions de societats mercantiles.
»3. En cas a qué hè referéncia er apartat 1, son administracions expropiantes es municipis e eth departament competent en matèria d’abitatge. Ne pòden èster beneficiàries es entitats de dret public que gestionen eth parc sociau d’abitatges e es entitats privades sense ànim de lucre que, d’acòrd damb era Lei 18/2007, deth 28 de deseme, deth dret ar abitatge, gestionen abitatges d’insercion o agen era condicion de promotor sociau d’abitatges. Es administracions expropiantes o, s’escatz,  es beneficiàries demoren obligades a complir era foncion sociau des abitatges aqueridi en termini d’un mes a compdar deth moment en qué siguen en condicions d’usatge efectiu e adequat.
»4. Ei requisit entà iniciar eth procediment d’expropriacion a qué hè referéncia er apartat 2 requerir prealablament ath titular der abitatge afectat pr’amor que complisque era obligacion que sigue aucupat legaument entà constituïr era residéncia des persones, damb er avertiment que, se non n’acredite era aucupacion en termini d’un mes, se pòt declarar er incompliment dera foncion sociau der abitatge ar efècte d’iniciar eth procediment entara expropriacion e que, de conformitat damb er article 49.3 deth tèxte rehonut dera Lei deth solèr e de reabilitacion urbana, eth contengut deth dret de proprietat se redusís en un 50% dera sua valor, era diferéncia deth quau correspon ara Administracion exproprianta. Era Administracion e era persona titulara der abitatge pòden convier er aqueriment der abitatge o deth sòn usatge temporau liurament e per acòrd mutuau entà destinar-lo ath loguèr sociau en termini de tres mesi, cas en quau concludís eth procediment d’expropriacion que s’auesse iniciat e era cession devenamistosa.
»5. En tot atier ara necessitat urgenta que calgue satisfèr, era resolucion d’inici der expedient d’expropriacion forçosa amie implicita era declaracion d’aucupacion urgenta, as efèctes de çò qu’establís er article 52 dera Lei sus era expropriacion forçosa.
»6. Entà determinar eth prètz just mejançant er acòrd des parts, s’an de tier en compde es critèris de loguèr sociau establidi per article 5.7 dera Lei 24/2015. Se non i a acòrd, eth prètz just a d’èster fixat peth Jurat d’Expropriacion de Catalonha d’acòrd damb era sua normativa reguladora. Ena determinacion deth prètz just s’a de tier en compde eth còst dera adequacion der abitatge entà conservar-lo enes condicions exigibles, d’acòrd damb er article 30 dera Lei 18/2007.»
Disposicion addicionau. Decrèt legislatiu en encastre deth dret ar abitatge
Eth Govèrn, en termini d’un an des dera entrada en vigor d’aguesta lei, a d’elaborar un tèxte rehonut de tota era normativa en matèria deth dret ar abitatge.
Disposicion transitòria. Obligacions d’aufrir e de renauir un loguèr sociau
Es obligacions d’aufrir e de renauir un loguèr sociau a qué hèn referéncia era disposicion addicionau prumèra e er article 10 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubetat energetica, son aplicables tanben en cas qu’es procediments judiciaus corresponents s’agen iniciat abans dera entrada en vigor d’aguesta lei e encara siguen en tramitacion.
Disposicion finau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

